༄༅། །ཀུན་བཟང་བླ་མའི་ཞལ་ལུང་གི་མཚན་དོན་མཁས་པའི་མགུལ་རྒྱན་
ཅེས་བྱ་བ་བཞུགས་སོ། །

༄༅། །རྫོགས་པ་ཆེན་པོ་ཀློང་ཆེན་སྙིང་ཏིག་གི་སྔོན་འགྲོའི་ཁྲིད་ཡིག་ཀུན་བཟང་བླ་མའི་ཞལ་ལུང་ཞེས་བྱ་བ་འདི་ཉིད་འཆད་ཉན་གྱི་སྒོ་ནས་གཏན་ལ་འབེབས་པར་བྱེད་པ་ལ་བསྡུས་པའི་དོན་གསུམ། ཐོག་མར་དགེ་བ་ཀླད་ཀྱི་དོན། བར་དུ་དགེ་བ་གཞུང་གི་དོན། ཐ་མར་དགེ་བ་མཇུག་གི་དོན་ནོ། །དང་པོ་ལ་གསུམ། མཚན་དོན་བཤད་པ། མཆོད་པར་བརྗོད་པ། བརྩམ་པར་དམ་བཅའ་བའོ། །དང་པོ་ལ་བཞི། རྫོགས་པ་ཆེན་པོ་ཕྱིའི་མཚན། ཀློང་ཆེན་སྙིང་ཏིག་ནང་གི་མཚན། སྔོན་འགྲོའི་ཁྲིད་ཡིག་སྒོས་ཀྱི་མཚན། ཀུན་བཟང་ཞལ་ལུང་ཡང་སྒོས་ཀྱི་མཚན་ནོ། །དང་པོ་ནི། 
	རྫོགས་ཞེས་པ་རྫོགས་རིམ་གྱི་རྫོགས་པ་དང༌། རྫོགས་ཆེན་རྫོགས་པ་གཉིས་ལས། དང་པོ་རྫོགས་རིམ་གྱི་རྫོགས་པ་ནི་རང་ལུས་རྒྱལ་བའི་དཀྱིལ་འཁོར་རྩ་རླུང་ཐིག་ལེ་གསུམ་ཡེ་ནས་སྐུ་གསུམ་བླ་མའི་ངོ་བོ་རང་ཆས་སུ་རྫོགས་པས་ན་རྫོགས། ཆོས་ཐམས་ཅད་མ་བཙལ་ཡེ་རྫོགས་སུ་རྫོགས་པས་ན་རྫོགས་ཞེས་བརྗོད་དོ། །
	གཉིས་པ་རྫོགས་ཆེན་གྱི་རྫོགས་པ་ནི་གང་རྫོགས་ན་འཁོར་འདས་ཀྱི་ཆོས་ཐམས་ཅད་དོ། །གང་དུ་རྫོགས་ན་རང་བྱུང་གི་ཡེ་ཤེས་ཆེན་པོ་ལའོ། །ཇི་ལྟར་རྫོགས་ན་ཚུར་རྫོགས་པས་ན་རྫོགས་ཏེ་འཁོར་འདས་ཀྱི་ཆོས་ཐམས་ཅད་རང་གཤིས་ཐོག་མའི་ཀ་དག་གི་སེམས་སུ་རྫོགས་ཏེ། ཀུན་བྱེད་ལས། གཅིག་རྫོགས་གཉིས་རྫོགས་སེམས་སུ་རྫོགས། །བྱ་བ་ཕུན་སུམ་ཚོགས་པས་བདེ། །ཞེས་སོ། །ཕར་རྫོགས་པས་ཀྱང་རྫོགས་ཏེ་འཁོར་འདས་ཀྱི་ཆོས་ཐམས་ཅད་ཀྱང་རྩ་བ་སེམས་ལས་གྱེས་པ་ཡིན་ཏེ། དོ་ཧ་ལས། སེམས་ཉིད་གཅིག་པུ་ཀུན་གྱི་ས་བོན་ཏེ། །གང་ལས་སྲིད་དང་མྱང་ངན་འདས་འཕྲོ་བ། །ཞེས་སོ། །དེས་ན་ཕར་རྫོགས་ཚུར་རྫོགས་རིག་པ་ཐིག་ལེ་ཉག་གཅིག་གི་དབྱིངས་སུ་རྫོགས་པས་ན་རྫོགས། པ་ནི་དེ་ལྟ་བུའི་རྫོགས་ཆོས་ཀྱི་ཡོན་ཏན་གང་ལ་མངའ་བའམ་ལྡན་པས་ན་བདག་སྒྲར་བརྗོད་དོ། །རིམ་དགུའི་ཐེག་པ་ཀུན་གྱི་ནང་ནས་གྲོལ་བའི་ཐབས་སམ་གནད་ཀ་འདི་ལས་ཆེ་བ་མེད་པས་ན་ཆེན་པའོ། །
གཉིས་པ་ནི། 
	ཆོས་དབྱིངས་རིན་པོ་ཆེའི་མཛོད་ལས། ཀློང་ཡངས་ཀློང་ཡངས་ཀློང་ཆེན་ཡང་པའི་ངང༌། །ཀློང་ཆེན་རབ་འབྱམས་ཀློང་གསལ་ཀློང་འབྱམས་པས། །ཀློང་གཅིག་གཉིས་མེད་བདེ་ཀློང་འཁྱིལ་བ་ན། །སྣ་ཚོགས་རང་གྲོལ་ཆོས་ཉིད་ཟད་སར་ཕྱིན། །ཞེས་གསུངས་པ་ལྟར། ཕྱི་སྣང་བའི་ཀློང༌། ནང་འགྱུ་བའི་ཀློང༌། གསང་བ་བྱང་ཆུབ་སེམས་ཀྱི་ཀློང་ཡངས་གསུམ་པོ་ཟང་ཐལ་རྗེན་པར་བཞུགས་པ་འདི་ཉིད། ཐེག་མཆོག་གི་རྣལ་འབྱོར་པ་ཀློང་ཆེན་རབ་འབྱམས་བཟང་པོ་ལ་སོགས་པའི་རིག་འཛིན་གྲུབ་དག་གིས་འཁོར་འདས་གཉིས་རིག་པ་བྱང་ཆུབ་སེམས་ཀྱི་ཀློང་གཅིག་ཏུ་ངོ་བོ་གཉིས་མེད་དུ་རྫོགས་པའི་བདེ་ཀློང་ཡངས་པར་འཁྱིལ་བ་ན། སྣ་ཚོགས་པའི་སྣང་བ་འདི་དག་ཆོས་ཉིད་རང་བཞིན་དུ་གྲོལ་ཏེ་ཆོས་ཉིད་ཟད་པའི་ས་ལ་རྟོགས་པ་ཚད་དུ་ཕྱིན་ནས་ཆོས་ཟད་ཡེ་ཀློང་ཆེན་པོ་མངོན་དུ་གྱུར་པའི་ཆོས་ལུགས་ཡིན་པས་ན་ཀློང་ཆེན། ཕྱི་སངས་རྒྱས་ཀྱི་བསྟན་པ་ལུས་ལྟ་བུ། ནང་གསང་སྔགས་རྡོ་རྗེ་ཐེག་པ་སྙིང་ལྟ་བུ། གསང་བ་འོད་གསལ་རྫོགས་པ་ཆེན་པོ་སྙིང་གི་ཁྲག་ལྟ་བུ། ཡང་གསང་བླ་ན་མེད་པའི་སྙིང་ཏིག་གི་མན་ངག་ཟབ་མོ་འདི་ཁྲག་གི་དྭངས་མའམ་ཡང་ཏིག་ལྟ་བུ་ཡིན་པས་ན་སྙིང་ཏིག་སྟེ་ཐུགས་ཀྱི་ཏི་ལ་ཀ་ལྟ་བུ་དང༌། རྫོགས་པ་ཆེན་པོའི་ཆོས་སྐོར་དེ་ལ་སེམས་ཀློང་མན་ངག་གི་སྡེ་གསུམ་ཡོད་པའི་ཕྱི་མ་མན་ངག་གི་སྡེ་དེ་ལ་ཕྱི་སྐོར་ནང་སྐོར་གསང་སྐོར་ཡང་གསང་བླ་ན་མེད་པའི་སྐོར་ཚོགས་ཆེན་པོ་བཞིར་བཞུགས་པའི་སྙིང་པོའི་བཅུད་ལྟ་བུ་ཡིན་པས་ན་སྙིང་ཏིག་ཅེས་བརྗོད་དོ། །
གསུམ་པ་ནི། 
	སྤྱིར་མ་ཀི་ཉན་ཐོས་ཀྱི་ཐེག་པ་ནས་བཟུང་ཡ་ཀི་འོད་གསལ་རྫོགས་པ་ཆེན་པོའི་བར་དངོས་གཞིའི་ཉམས་ལེན་གང་ཉམས་སུ་བླང་ཡང་ཐུན་མོང་ཐུན་མིན་གྱི་སྔོན་འགྲོས་རྒྱུད་ལེགས་པར་སྦྱངས་དགོས་ཤིང༌། ཁྱད་པར་རང་ལམ་ཐུན་མོང་མ་ཡིན་པ་ཡང་གསང་སྙིང་ཏིག་གི་ཉམས་ལེན་དངོས་གཞི་ཐུན་མོང་བ་བསྐྱེད་རྫོགས་གཉིས་དང༌། ཐུན་མོང་མ་ཡིན་པ་ཀ་དག་ཁྲེགས་ཆོད་དང༌། ལྷུན་གྲུབ་ཐོད་རྒལ་གཉིས་ཀྱི་ལམ་ཐམས་ཅད་ཀྱི་སྔོན་དུ་འགྲོ་དགོས་པས་ན་སྔོན་འགྲོ། ས་བཅུ་ལམ་ལྔའི་གཞུང་ལམ་ནས་སྐལ་ལྡན་གཏན་བདེའི་གནས་སུ་ཁྲིད་པ་ནི་ཁྲིད་ཅེས་བྱ་སྟེ། དེ་ཡང་རིག་ལམ་མཚན་ཉིད་ཐེག་པ། ཉེ་ལམ་རྡོ་རྗེ་ཐེག་པ། མྱུར་ལམ་འོད་གསལ་གྱི་ཐེག་པ་གསུམ་ལས་འདིར་མྱུར་ལམ་འོད་གསལ་རྡོ་རྗེ་སྙིང་པོའི་ཐེག་པ་ནས་སྟན་ཐོག་གཅིག་ལ་གདོད་མའི་རྒྱལ་སར་ཁྲིད་པའི་ཡིག་རིས་ཡིན་པས་ན་ཁྲིད་ཡིག་གོ །
བཞི་པ་ནི། 

	གང་གི་ཐུགས་མཁྱེན་པའི་ཡེ་ཤེས་ཀྱིས་ཕྱིའི་ཤེས་བྱ་བཅུ་ཕྲག་རིག་པའི་གནས་སྤྱི་དང་ཁྱད་པར་ནང་དོན་རིག་པ་མདོ་སྔགས་ཀྱི་གཞུང་ལུགས་རྒྱ་མཚོ་ལྟ་བུ་ཀུན་གྱི་ཀློང་རྡོལ་ཞིང་གསང་བ་འོད་གསལ་རྫོགས་པ་ཆེན་པོའི་དེ་ཉིད་མངོན་སུམ་དུ་གཟིགས་པས་ན་མཁྱེན་པས་ཤེས་བྱ་ཀུན་གྱི་དེ་ཉིད་གཟིགས། དེ་ལྟར་མ་རྟོགས་པའི་འགྲོ་བ་རྣམས་ལ་ཐུགས་ཀུན་ནས་བརྩེ་བའི་འོད་ཟེར་འགགས་པ་མེད་པར་དག་དང་མ་དག་གདུལ་བྱའི་དཔལ་དུ་གང་འདུལ་གཟུགས་སྐུའི་རྣམ་པ་དེ་དང་དེར་ཤར་བས་ན་ཐུགས་བརྩེའི་འོད་ཟེར་གདུལ་བྱའི་དཔལ་དུ་ཤར། ཟབ་པ་སྟོང་པ་ཉིད་ཀྱི་རིམ་པ་དང་རྒྱ་ཆེ་བ་ས་ལམ་གྱི་རིམ་པ་སྤྱི་དང་ཁྱད་པར་རྒྱལ་དབང་པདྨའི་རིང་ལུགས་གསང་ཆེན་ཐེག་རྩེ་རྫོགས་པ་ཆེན་པོ་ཡང་གསང་སྙིང་ཐིག་གི་བསྟན་པ་འདི་ཉིད་སྤེལ་བའི་ལུང་བསྟན་དུས་ལ་བབ་སྟེ། སྨོན་ལམ་དང་གདུལ་བྱའི་བསོད་ནམས་ཀྱི་དཔལ་ལས་ཀུན་མཁྱེན་བླ་མའི་ཡེ་ཤེས་ཀྱི་སྐུ་ཡིས་རྗེས་སུ་བཟུང་ནས་རྟོགས་པ་དོན་གྱི་དབང་ཆིག་ཆོད་དུ་བསྐུར་ནས་དགོངས་པའི་ཀློང་དབྱར་གྱི་ཆུ་བོ་ལྟར་རྡོལ་བས། ཀློང་ཆེན་དགོངས་པའི་རྩལ་ལས་རང་བྱུང་དུ་འཆར་བའི་དགོངས་གཏེར་འདི་ཉིད་གཏེར་ཁ་གཞན་ལས་ཀྱང་ཁྱད་པར་དུ་འཕགས་པའམ་རྩེ་མོར་གྱུར་པའི་ཀློང་ཆེན་སྙིང་ཐིག་ཅེས་ཡོངས་སུ་གྲགས་པའི་བསྟན་པའི་སྙིང་པོ་འདི་འཇིག་རྟེན་གྱི་ཁམས་སུ་ཉི་ཟླ་ལྟར་གསལ་བར་མཛད་པས་ན་ཟབ་ལམ་ཐེག་རྩེའི་བསྟན་པ་གསལ་མཛད་པ། སྐྱེ་མེད་རིག་སྟོང་རྗེན་པའི་དོན་ཡུལ་དང་ཡུལ་ཅན་གཉིས་སུ་མེད་པའི་ཚུལ་གྱིས་འཛིན་པས་ན་རིག་འཛིན། ཨ་ཏི་རྫོགས་པ་ཆེན་པོའི་ལྟ་བ་འཛིན་སྐྱོང་སྤེལ་བའི་གད་བརྒྱངས་སྒྲོག་པ་མཛད་པ་ལ་སེངྒེ་ལྟར་ཐེག་པ་འོག་མའི་རི་དྭགས་གང་ལ་ཡང་འཇིགས་པའི་ཞུམ་པ་མེད་པས་ན་འཇིགས་མེད། ཕྱི་ལྟར་འཁྲུལ་མེད་གླིང་པ་བཅུ་གཉིས་ལ་སོགས་པའི་རྣམ་བཞག་བྱུང་བ་ལྟར་གཏེར་འབྱིན་སྤྲུལ་པའི་སྐུ་ཡི་མཚན་དང༌། ནང་ལྟར་སྙིང་དབུས་ཟངས་མདོག་དཔལ་རིའི་ཕོ་བྲང་དུ་རང་རིག་དོན་གྱི་རྔ་ཡབ་གླིང་པ་མངོན་དུ་གྱུར་པས་ན་གླིང་པ། དེ་ལྟར་ཨོ་རྒྱན་པདྨ་འབྱུང་གནས་ཉིད་དང་ཞལ་མི་གཉིས་པའི་རིག་འཛིན་འཇིགས་མེད་གླིང་པ་དེ་ལ་སྙིང་ནས་གུས་པས་ཕྱག་འཚལ་ལོ་ཞེས་སོ། །
བཞི་པ་དྲིན་ཅན་རྩ་བའི་བླ་མ་ལ་མཆོད་པར་བརྗོད་པ་ནི། 
	མ་དག་འགྲོ་བའི་སྣང་ངོར་འཕགས་པ་སྤྱན་རས་གཟིགས་དབང་གང་ལ་གང་འདུལ་དགེ་བའི་བཤེས་གཉེན་ཉིད་དུ་བསམ་བཞིན་དུ་སྐྱེ་བའི་ཚུལ་བཟུང་བས་ན་སྤྱན་རས་གཟིགས་དབང་བཤེས་གཉེན་ཚུལ་བཟུང་ནས་གསུང་དམ་པའི་ཆོས་ཀྱི་སྒྲོན་མེ་ཡུན་རིང་དུ་འཇིག་རྟེན་གྱི་ཁམས་སུ་སྣང་བས་ཡོངས་སུ་ཁྱབ་སྟེ་བཟང་འབྲེལ་འདི་སྐྱིད་ཕྱི་སྐྱིད་ངན་འབྲེལ་འཁོར་བ་མཐའ་ཅན་དུ་མཛད་དེ་འབྲེལ་ཚད་ལམ་དང་འབྲས་བུའི་མཆོག་ལ་འགོད་པར་མཛད་པས་ན་གསུང་གི་སྣང་བས་འབྲེལ་ཚད་ཐར་ལམ་འགོད། ཞི་རྒྱས་དབང་དྲག་ལ་སོགས་པའི་ཐབས་གང་ལ་གང་འདུལ་གྱི་སྒོ་ནས་འགྲོ་དོན་རྩོལ་མེད་ལྷུན་གྲུབ་ཀྱི་མཛད་པ་རྒྱ་ནམ་མཁའ་དང་མཉམ་པས་ན་གང་ལ་གང་འདུལ་མཛད་པ་མཐའ་ཡས་པ། སྤྱིར་དབང་ལུང་མན་ངག་གི་བཀའ་དྲིན་གསུམ་དང་ལྡན་ཞིང་ཁྱད་པར་རང་སེམས་ཆོས་སྐུར་ངོ་སྤྲོད་པའི་སྒོ་ནས་རང་རིག་དོན་གྱི་བླ་མ་ངོ་ཤེས་པ་ནི་བཀའ་དྲིན་སངས་རྒྱས་ཀུན་ལས་ཆེ་ཆེར་ལྷག་པས་སྐྱབས་ཡུལ་ཀུན་གྱི་རྩ་བ་ཡིན་པས་ན་དྲིན་ཅན་རྩ་བའི་བླ་མ་འཇིགས་མེད་རྒྱལ་བའི་མྱུ་གུ་དེ་ལ་སྙིང་ནས་གུས་པས་ཕྱག་འཚལ་ལོ་ཞེས་པའོ། །
གསུམ་པ་བརྩམས་པ་དམ་བཅའ་བ་ནི། 

